
1 Pedr 2:9-10

9 Ond dych chi’n bobl sydd wedi eich dewis yn offeiriaid i wasanaethu’r Brenin, yn genedl sanctaidd, yn bobl sy’n perthyn i Dduw. Eich lle chi ydy dangos i eraill mor wych ydy Duw, yr Un alwodd chi allan o’r tywyllwch ac i mewn i'w olau bendigedig. 

10 Ar un adeg doeddech chi'n neb o bwys, ond bellach chi ydy pobl Dduw. 

Ar un adeg doeddech chi ddim wedi profi trugaredd Duw, ond bellach dych wedi profi ei drugaredd.
O ddechrau’r llythyr mae Pedr wedi galw ar Gristnogion i fod yn wahanol – i fyw bywydau teilwng o Grist a’i aberth ar y groes. Dyn ni wedi darllen eisoes fod Cristnogion yn bobl sydd wedi eu dewis gan Dduw i wneud gwaith arbennig ar y ddaear. Unwaith eto mae Pedr yn pwysleisio mai pobl wedi eu dewis gan Dduw oedd y Cristnogion yma oedd ar wasgar ac yn wynebu erledigaeth. 
Pa waith oedd y Cristnogion cynnar yma i fod i’w wneud? Dyn ni wedi darllen yn barod eu bod i gyflwyno aberthau ysbrydol, ac yma eto mae Pedr yn dweud eu bod wedi eu dewis yn offeiriaid i wasanaethu’r Brenin (sef Duw). Yn yr Hen Destament roedd yr offeiriad wedi eu dewis i fod ar wahân i’r bobl gyffredin, nhw oedd yn cyflwyno aberthau ac yn gyfrifol am y defodau a’r seremonïau crefyddol. Ond, ar ôl aberth y Meseia doedd dim angen offeiriaid – Iesu ei hun oedd yr aberth mawr. A nawr, Cristnogion sydd i wneud y gwaith o wasanaethu Duw ar y ddaear. 
Mae arweinwyr gwledydd y ddaear yn gallu ymddwyn yn wael iawn; mae yna sôn am ryfel a thrais ar draws y byd. Mae cenhedloedd yn ffraeo ac yn brwydro yn erbyn ei gilydd yn ddiddiwedd, ac mae llygredd a thwyll yn rhemp mewn nifer o wledydd. Roedd Pedr yn dweud wrth y Cristnogion cynnar yma eu bod nhw i fod yn wahanol - yn genedl sanctaidd. Doedden nhw ddim i fod i ymddwyn fel y cenhedloedd, sef y bobl eraill oedd o’u cwmpas. 

Gan eu bod yn bobl oedd yn perthyn i Dduw roedd ganddyn nhw gyfrifoldeb arbennig i ddangos i eraill mor wych oedd (ydy) Duw. A dyma ydy gwaith yr eglwys heddiw hefyd – dangos i eraill mor wych ydy Duw. Dylai pob un sy’n arddel enw Iesu Grist ganu ei foliant, diolch iddo, gweddïo ac ufuddhau i’w orchmynion. 

Dylen nhw fyw yn deilwng ohono drwy ddangos cariad tuag at ei gilydd ac at eraill, a drwy rannu eu harian gyda pobl sy’n llai ffodus. 
Cristnogion ydy pobl Dduw. Mae hyn yn fraint aruthrol, ac weithiau yn anodd i’w ddeall a’i dderbyn. Mae Cristnogion yn gweld eu beiau a’u gwendidau.  Maen nhw’n aml yn cael eu dilorni gan y byd o’u cwmpas ac yn teimlo’n dda i ddim. Ond, rhaid cofio mai Cristnogion ydy pobl Dduw. Maen nhw wedi derbyn maddeuant am eu pechodau ac wedi profi trugaredd Duw. 

